
I-SHO‘BA: АNTROPOGEN LANDSHAFTSHUNOSLIK TADQIQOTLARDA GIS 

TEXNOLOGIYALARI VA INNOVATSIYALARNI QO‘LLASH. 

 
QUYIMOZOR - TO‘DAKO‘L SUV OMBORLARI ATROFI LANDSHAFTLARINI 

OQILONA TASHKIL QILISH XUSUSIDA 

 

Abbasov  S.B. 

Sh.Rashidov nomidagi Samarqand davlat universiteti, O‘zbekiston 

Mirzoyeva I.E. 

Buxoro davlat universiteti, O‘zbekiston 

 
 Annotatsiya: Mazkur maqolada Quyimozor - To‘dako‘l suv omborlari atrofidagi  gipsli - chag‘illi  
landshaft, agrolandshaft, seliteb landshaft, rekreatsion landshaft tiplariga tavsif berilgan hamda  

landshaftlarni oqilona tashkil qilish xususida  tegishli tavsiyalar bayon etilgan. 

 Kalit so‘zlar: Seliteb landshaft, rekreatsiya, suv ombor, voha, relyef, fitomeliorativ, agrolandshaft, 

tabiiy resurs, tabiat, plato. 

 

Rational organization of landscapes around the Kuyimazar-Tudakul reservoir 

 Abstract:This article describes the types of gypsum-gravel landscape, agrolandscape, seliteb 
landscape, and recreational landscape around the Kuyimozor-Todakol reservoirs, as well as the relevant 

recommendations for the rational organization of landscapes. 

 Key words: Seliteb landscape, recreation, reservoir, oasis, relief, phytomelioration, agrolandscape, 
natural resource, nature, plateau. 

 

Рациональная  организация  ландшафтов вокруг Куйимазар-Тудакульского 

водохранилища 
 Аннотация: в данной статье приводится описание типов гипсокартонного ландшафта, 

агроландшафтного, селитебного ландшафта, рекреационного ландшафта вокруг низменных водоемов 

и приводятся соответствующие рекомендации по рациональной организации ландшафтов. 
 Ключевые слова: селитебный ландшафт, рекреация, водохранилище, оазис, рельеф, 

фитомелиорация, агроландшафт, природный ресурс, природа, плато. 

 

 Har bir hudud o‘ziga xos tabiiy xususiyatiga ega. Inson o‘z hayoti davomida tabiatdan 

foydalanishda mazkur hududning tabiiy imkoniyatlarini hisobga olgan holda, ya’ni tabiat bilan 

uyg‘un yashashga, uning imkoniyatlaridan samarali foydalanishga intiladi. Ana shunday joylardan 

biri Quyi Zarafshon  tabiiy geografik okrugiga tegishli joy – Quyimozor - To‘dako‘l suv omborlari 

atrofidagi hududlardir. Hozirgi  kunda bu hudud ma’muriy jihatdan Navoiy viloyatining Qiziltepa 

tumaniga tegishli. Hududning markaziy qismida Quyimozor, To‘dako‘l suv omborlari joylashgan. 

Ushbu sun’iy ko‘llar asosan Buxoro qisman  esa, Navoiy hududiga tegishli obikor yerlarni hamda, 

Buxoro viloyati aholisini ichimlik suv bilan ta’minlash maqsadida barpo qilingan edi.  

Keyinchalik  esa  suv omborlari atrofida suv bilan bog‘liq infratuzilmalar hamda Navoiy, 

Buxoro viloyati aholisi uchun dam olish maskanlari tashkil qilindi. Suv  omborlarining  janubi - 

sharqiy qismida esa Amu-Buxoro mashina kanalining ishga tushirilishi (1975) tufayli yangi  

o‘zlashtirilgan maskan – O‘rtacho‘l vohasi barpo etildi. Quyimozor - To‘dako‘l suv omborlari 

atrofidagi hududlarda Zirabuloq - Ziyovuddin tog‘larining eng g‘arbiy qismi etagida joylashgan  

bo‘lib, nishab va to‘lqinli relyefga ega. Mazkur  hudud topografik jihatdan  Buxoro vohasi yuzasidan 

4-8-12-40 metr balandda bo‘lib, yassi va gumbazsimon to‘lqinli yuzali relyefga ega.U sharqqa 

tomon, ya’ni Ziyovuddin tog‘lari etaklari tomon ko‘tarilib boradi. Mutlaq balandliklar O‘rtacho‘l  

vohasi tog‘ etaklarida 260-280 metrni tashkil qilsa, Quyimozor suv omborini shimol tomonidan o‘rab  

turgan Quyimozor  platosida 267 metr, 230 metr; To‘dako‘l  suv  omborini  o‘rab turgan  To‘dako‘l 

platosida esa 242 - 255 metrgacha ko‘tarilib turadi.  

          Quyimozor va To‘dako‘l suv omborlari Zarafshon daryosining chap tarmog‘i hamda, 

Qashqadaryo havzasi (Qarnob cho‘l) hududidan kirib kelgan Suvqayti soylarining erozion faoliyati 

tufayli hosil bo‘lgan pastqamliklarda barpo etilgan.  

Quyimozor-To‘dako‘l suv omborlari atrofi hududlari hozirgi  landshaftlari  uzoq  davr  va  

turli geografik  sharoitlarni  kechirgan, hamda  o‘tmish  davrlar   tabiiy sharoitlarini  o‘z  xotiralarida  

saqlab kelgan. Bu  merosiy  xususiyatlar o‘z navbatida hozirgi  landshaftlarning  negizi  barqarorligi, 

biomahsuldorligi, ekologik sifatlariga, xullas, ularning iqtisodiy - ijtimoiy salohiyatini  belgilab  

turadigan  muhim omillardan  hisoblanadi.  Shu  ma’noda K.K. Markov (1986)  “geografiya  uchun  

yer  yuzasining  o‘tmishi  uning  hozirgi manzarasini  bilish  uchun  kalitdir” deb qayd qilgan edi. 

Hozirgi landshaftlar  o‘tmish  landshaftlarining  vorisidir. Falsafiy  til  bilan  aytganda, bugungi  kun  

o‘tmishining  inkori  va  ayni  paytda  uning davomidir.[2,6]     

Quyimozor - To‘dako‘l suv omborlari atrofi hududlari landshaftlarining  shakllanishida  

neogengacha  bo’lgan davr  dastlabki, to‘ng‘ich  bosqich  hisoblanadi.  Uning  geologik  taraqqiyoti 

Turon  plitasining  janubi-sharqiy  chekkasi  doirasida  rivojlangan. Bu yerda  yer po‘stining  qalinligi  

40 km  atrofida.                                                                                                                                           

Quyimozor-To‘dako‘l suv omborlari atrofidagi hududlarda mavjud ayrim landshaft tiplariga 

tavsif berib o‘tishni joiz topdik: gipsli-chag‘illi  landshaft  tipi - Quyimozor platosining asosiy  qismi  

va  To‘dako‘l  suv omborining  g‘arbiy va janubi - g‘arbiy sohillarini egallaydi. To‘dako‘l  suv 

omborining  janubi - g‘arbiy sohiliga yondosh  yerlarda  relyef  keskin  to‘lqinlangan. Qodir  Shayx  

tepaligiga (255 m) va "Uchlik " suv taqsimlagichi  relyefning  to‘lqinli  sathi  nisbatan  keskin   60 - 

70 metrga boradi. Bu maydonlar qum chag‘illi  allyuvial yotqziqlar bilan qoplangan lekin o‘ta 

gipslashgan. Qodir Shayx tepaligi atrofida tuproqlar tarkibidagi gipsning  miqdori 60-90%ga 

boradi.Tuproq juda jipslashgan, avtomorf sharoitida rivojlanadi, shu sababli  daraxt,  buta 

o‘simliklari  qandim, cherkez, saksovil, quyonsuyak  kabi  turlar tabiiy holda  uchramaydi. Aksariyat  

gipsofil turlar  ili singreni, xiva  singreni, partak, iris, kavrak, isiriq, chaqich  kabi  turlar  yetakchilik 

qiladi. Efemeroid, efemerlardan  yaltirbosh, lolaqizg‘aldoq, qo‘ng‘irbosh, qora bosh,  arpag‘on  keng  

tarqalgan. To‘lqinli relyefning  pastqam  yerlarida  yantoqlar orolsimon  tarzda uchraydi. Yantoq  

butalarning fizologik  holati, mahsuldorligi,  sizot  suvlarining sathi  va sho‘rlanish tarkibiga  bog‘liq  

holda o‘zgarib boradi. Hozirgi davrda bunday landshaftlarning antropogen ta’sir tufayli  

biomahsuldorligi  pasayib ketgan. Chorva  uchun yaroqsiz  holga  kelgan  juda katta  maydonlarda  

hozirgi kunda ham qum chag‘alni  qazish ishlari ham davon etmoqda. Xususan,  Buxoro vohasiga 

yaqin yerlar tashlandiq holga kelib qolgan, ayrim joylarda uy-ro‘zg‘or chiqindilari tashlangan. Xullas  

landshaft  fitomelioratsiyaga va  qat’iy  muhofazaga  muhtoj. [1,2]      

        Agrolandshaftlar-mazkur landshaftlar Quyimozor suv ombori atrofida parcha-parcha holda 

uchraydi. Eng qadimgisi Buxoro vohasining Qiziltepa tumaniga tegishli yerlardir.Ayniqsa, Ayronchi 

qishlog‘i atrofdagi qadimgi dehqonchilik maskanlaridan biri. Bu yerga paxta, bug‘doy kabi madaniy  

ekinlar ekiladi. Lekin yerlarning meliorativ holatiga ko‘ra murakkab, ular odatda sho‘rlangan, sizot 

suvlari 2-3 metr  chuqurlikka yotadi.  

 Ayronchi qishlog‘ining janubida ularning yer betiga chiqib yotgan joylar mavjud. Voha landshaftlari 

orasida  O‘rtacho‘l  eng yosh yangi o‘zlashtirilgan maskandir. O‘rtacho‘l, To‘dako‘l suv ombori va 

Ko‘ktosh oralig‘ida joylashgan To‘dako‘l pastqamligi tomon nishab, tog‘oldi tekisligidir. Mutloq 

balandlik yuqori qismida 220-300 metr  bo‘lsa, To‘dako‘l suv omborlari atroflarida 220 metrgacha 

pasayadi. Qadimda To‘dako‘l-O‘rtacho‘l vohasi (Malik va Qarnob cho‘li orasida joylashgan) 

chorvadorlar vatani bo‘lgan.Yaylovzorlari hosildor, ayniqsa qo‘ng‘irbosh, yaltirbosh, qorabosh, 

shuvoq, pasttepa, singren, chaqir (qandim) yaxshi o‘sgan. Hudud to‘lig‘incha quduqlar suvi bilan 

ta’minlangan. 

Hozirgi kunda Quyimozor-To‘dako‘l suv omborlari atrofidagi hududlar  landshaftlaridan 

yaylov  hamda rekreatsion – turistik zona sifatida  ham foydalanib kelinmoqda.  

Rekreatsion   landshaftlar - ya’ni  keng ommani   hamda  yo‘lanma  bilan  kelgan dam 

oluvchilar uchun ajratilgan  va shart sharoitlar  yaratilga  hududlardir. To‘dako‘l  suv omborining  

janubi - g‘arbiy  sohili  rekratsion  resurslar  uchun  qulay  imkoniyatlarga  ega. Ikki – uch  km  sohil  

bo‘ylab  cho‘zilgan  bu zonada Buxoro  viloyati  tashkilotlari  tomonidan  bunyod  etilgan  binolar, 

yashil  yo‘laklar, sohil bo‘yi cho‘milish maydonchalari yaratilgan. Bular  orasida  Buxoroliklar  

uchun  yaratilgan  rekratsion  zona  o‘ziga  xos. Yarim  gektar  keladigan  asfalt  maydoncha  ikki  

tomondan  baland  ayvonlar  bilan  o‘ralgan. Sohil  oldida  mevali  daraxtlardan  iborat  bog‘, uning  

g‘arbiy  tomonida esa  kottejlar, qattiq  qoplamli  yo‘laklar, kerakli  infratuzilmalar   barpo  qilingan.  

Dam  oluvchilarni  kutib  olish, ularga  shart- sharoitlarni yaratib berishda ayrim kamchiliklar 

mavjud: qazib  tashlangan,  tashlandiq  yerlar,  tashlandiq  binolar   zonaning  ko‘rkiga   "soya 

tashlab"  turibdi. Cho‘milish  yo‘lakarida  soyabonlar o‘rnatish,  ularning sanitariya - gigeniya, 

ekologik  holatini  yaxshilash  lozim.  

Quyimozor  suv  ombori esa aksariyat ichimlik  suvi  manbai  sifatida foydalaniladi  va 

muhofaza qilinadi. Suv ombori  sohillari  himoya  zona  sifatida qo‘riqlanadi. Shu  bois  bu  yerda  

dam  olish zonalari  yo‘q  hisobida. Faqat erkin  dam oluvchilarni uchratish mumkin. Suv omborining  

shimoliy -sohilida Kogon - Toshkent temir yo‘liga  yondosh yerda "temir  yo‘lchilarning  dam olish  

zonasi"  barpo  etilgan. Zona  taxminan 1 gektar  maydonni egallaydi, beton  devorlar  bilan  

o‘ralgan. Sohil  bo‘yi  zinapoyasimon  ko‘tarilib  turadi  va  Quyimozorni  tomosha  qilib  turadigan 

sahnaga o‘xshaydi.  Sohil  chag‘illi  allyuvial  negizga  ega. Uzoqdan  suv omborining  tik - 

chinksimon yerli  relyef   ajoyibotlarini  kuzatish  mumkin. Salqin  shabada  doim  sizni  kuzatib 

turadi. Dam olish xonalari, to‘rt tomoni ochiq  shosupali  ayvon dam  olish  imkoniyatlaini oshiradi. 

Sohil  relyefiga  uyg‘un  bo‘lgan  zinapoyalar  dam  oluvchini  ruhini  ko‘taradi. Lekin ushbu zonani 

ko‘kalamzorlashtirish, obodonlashtirish talab darajasida emas, yaylov resurslari 

kambag‘allashgan.Shu bois hududda fitomelioratsiya  ishlarini amalga oshirish,  buning uchun 

shuvoq, qo‘ng‘irbosh, ili astragali, qandim, cherkez, qora saksovul kabi fitomeliorantlardan 

foydalanish maqsadga muvofiq. 

  Seliteb landshaftlarga -To‘dako‘l, Quyimozor suv omborlari atrofida turar joylar, korxona va 

dam olish maskanlari kiritiladi. To‘dako‘l – O‘rtacho‘l vohasi aholi turar joylari o‘rganildi mahalliy 

aholi bilan suhbatlashilganda  1982 yilda bu hududda 9 ta sovxoz tashkil etilgan. Hozirgi kunda 3 ta 

hududda aholi istiqomat qiladi. Hududda  suv muammosi  yetakchilik qiladi.  Ichimlik suvini 20-25 

km masofadan transportlar yordamida olib kelinadi. Aholi uchun sharoitning yaxshi emasligi tufayli 

aholi yashash joylarini tashlab ketmoqda. Birgina, Xuroson  qishlog‘ida 1985 yillarda 50 ta xo‘jalik 

yashagan. Hozirda bu hududda 7 ta oila istiqomat qiladi. Ilgari 4 yillik maktab bo‘lgan. Hozirda uy 

joylar, madaniyat uylari tashlandiq holatda. 

Akva  landshaftlar tipi – Quyimozor va To‘dako‘l  suv ombori atrofidagi  suvli  landshaftlar 

alohida o‘rin  tutadi. Quyimozor (1957)  To‘dako‘l (1983) suv omborlarini bunyod etilishi, aniqrog‘i  

Amu - Buxoro mashina  kanalining (1-navbati 1965, 2-navbati 1983 yil ) ishga  tushirilishi  tufayli 

hudud landshaftlarida   tub  o‘zgarishlar  ro‘y  berdi. Suv  omborlari  atrofida  infratuzilmalar  barpo  

etildi. Yo‘llar, nasos  stansiyalari  oldida  dala  aholi  manzilgohlari, dam olish  maskanlari, bog‘ 

chorbog‘lar hamda ichimlik suvlarini tozalab tayyorlab  beradigan  korxonalar yaratildi.Boshqacha 

qilib aytganda, suvdan  foydalanishning kompleks tizimi  yaratildi. [4,5]    

Quyimozor  suv  ombori  Zarafshon  daryosining  Quyimozor  tarmog‘i  tufayli  yaratilgan 

erozion  botiqda  1957  yilda barpo qilingan. U 1986 yilda qayta  ta’mirlangan  janubi - g‘arbiy  

tomondan  olti  kilometrli  damba bilan o‘ralgan. Hozirgi kunda Zarafshondan kirib keladigan 

Quyimozor kanali  berkitilib, undan  keladigan suv To‘dako‘l  suv omboriga  yo‘naltirilgan. Suv  

omboriga ABMKning birinchi  navbatidan Quyimozor  nasos  stansiyasi orqali suv quyiladi xolos. 

Uning suvi aksariyat ichimlik suvi sifatida foydalaniladi. Suvning sho‘rlanganlik darajasi 1g litr  

atrofida,  2007- 2008 yilning qish  oylarida to‘liq muz bilan  qoplangan.  Ko‘p  yillarda  u  

muzlamaydi  maksimal chuqurligi 40 m gacha boradi. Suv omborining  suv  sig‘imi  320  mln m kub, 

foydali  hajmi  nisbattan  yuqori 230 mln  metr kubni tashkil  qiladi. Qolgan  80  mln  metr kub  

suvdan  foydalanilmaydi. Jami  sug‘orishga ketgan  suvning  hajmi  168,4 mln  m kub ni  tashkil  

qilgan  (2006)  qolgan  qismi  ichimlik  suv sifatida  foydalanilgan. To‘dako‘l  botig‘i  va uning 

etaklari sho‘rlangan gipsli allyuvial yotqiziqlar bilan qoplangan. Bu maskan baliqchilikni  

rivojlantirish  uchun  juda  katta imkoniyatlarga  ega. 2006 yilning  boshlarida To‘dako‘lda "Akva  

To‘dako‘l" baliqchilik qo‘shma korxonasi (O‘zbekiston Amerika) tashkil qilindi. Mahsuldor baliqlar: 

oq amur, oq do‘ng peshona, chipor do‘ng peshona kabi baliqlar  ko‘paytirilmoqda. [4,7]    

Xullas, 1965 yillarga qadar faqat cho‘l, sho‘rxok yaylovzorlardan iborat bo‘lgan bu maydon 

hozirgi kunda tobora jo‘shqin hayot o‘chog‘iga aylanib bormoqda. Kelgusida Quyimozor, To‘dako‘l 

suv omborlari va ularga yondosh bo‘lgan landshaftlarning tabiiy resurslaridan  samarali  foydalanish,   

ularni asrab - avaylash uchun quyidagi tadbirlarni amalga oshirish maqsadga muvofiq: 

1. Quyimozor platosida qum-chag‘il xomashyoni qazib olish natijasida hosil bo‘lgan buzilgan 

yerlarga fitomeliorativ tadbirlarni qo’llash; 

2. Asosan ichimlik suv manbai sifatida foydalanib kelinayotgan Quyimozor suv omborini 

muhofaza qilish choralarini takomillashtirish zarur;  

    3.Dam olish zonalarida cho‘milish  yo‘lakarida  soyabonlar o‘rnatish,  ularning ekologik  

holatini  yaxshilash;  

4. Sho’rxok landshaftlardan samarali foydalanish maqsadida Quyimozor kanali bo’yida  

ayniqsa, Xojkab sho’rxokligida tuz, balchiq sanatoriyasini tashkil etish maqsadga muvofiqdir. 

Birinchidan, bu shahar aholisiga nisbatan qulay masofada joylashgan. Ikkinchidan, tuz-balchiq 

terapiya xalqqa ma’lum bo’lgan an’anaviy davolash usullaridan  biri bo’lib,  juda foydali hisoblanadi.  

